Daxwaznameya Jinên Kurd

Daxwaznameya maf û azadiyên jinan li herêmên kurdî û li derveyî welat
Projeya Jinên Kurd û Projeya Kurdî ya Mafên Mirovan

Baldêr li ser hindê ku qanûn bingehê dadperwerî û wekheviyê û ewlehiya siyasî, civakî, çandeyî û aborî û berevana parastina mafên kesî ye,

Qayil ku bingehek qayim bo civakek nûjen li herêmên kurdî dikare tenê bi rêya demokrasî û wekheviyê peyda bibe,

Qayil ku tenê veqetandina dîn û dewletê ji hev dikare civakek demokratîk misoger bike,

Baldêr li ser giringiya danîn, guherrandin û bicihanîna qanûnan yên bingehê wan mafên mirovan yên gerdûnî wek hatine berhevkirin di Bingehnameya Neteweyên Hevgirtî de, di Danezana Gerdûnî ya Mafên Mirovan de, di peymanên mafên mirovan de û di peyman, biryarname, danezan û pêşniyarên dî de,

Xemgîr ji hindê ku dîn pirrî car çewt tê bikaranîn daku rewa bêt xwiyakirin binpêkirina mafên li civakên demokratîk misogerkirî û daku rê bide awartina dijî jinan,

Haydar ji hindê ku guherrandin di rola kevnar ya zelaman de û herwa di rola jinan de di civaka kurdî û malbatên kurdî de pêdivî ye daku wekheviya di navbera jinan û zelaman de bêt bidestxistin,

Bibiryar ku bi cih bîne rêbazên di Peymana Hilweşandina Hemî Cûnên Awartina Dijî Jinan (CEDAW) û di Danezana Hilweşandina Şideta Dijî Jinan de destnîşankirî, lew em pêdivî dibînin pûte bi daxwazên jinên kurd bikin bo wekheviyê daku guhartinek bingehîn peyda bibe bo hemî jinên li herêmên kurdî û li revenda kurdî,

Bang dikin ku:

Bend 1
Her pergala dadî li nav herêmên kurdî divê her cûn awartina dijî jinan mehkûm bike û nehêle. Bi balkişandina li CEDAW, têgiha "awartina dijî jinan" divê bêt wateya her cûn cudakirin, bêparkirin û sinorkirina li ser bingehê zayendî hatî kirin ku bandor yan armanc mezaxtin yan betalkirina naskirin, çêştin yan xebitandina mafên mirovan û azadiyên bingehîn e ji alî jinan ve, statûya wan ya zewacî çi be jî, ca di warê siyasî, aborî, civakî, çandeyî, sivîl yan yên dî de be.

Bend 2
Nabe awartina dijî jinan bêt kirin di jiyana siyasî û gelemperî de di civaka kurdî de û, bi taybetî, divê wan hebin:

(a) mafên wekhev li gel zelaman li pêşberî dadê, bo nimûne mafên wekhev wek şahid;

(b) mafê dengdanê di hemî hilbijartinan de û mafê berbijariyê di hemî dezgehên bi gelemperî hilbijartî de;

(c) mafê beşdarîkirinê di dezgehên biryardanê de li asta deverî, neteweyî û navneteweyî, wek perlemanan, hikûmetan û partiyên siyasî;


(d) mafê beşdarîkirina di rêxistin û yeketiyên ne-hikûmî de.

Bend 3
Hemî pêngavên bikêr divê bên avêtin bo nehêlana awartina dijî jinan di hemî warên têkildarî malbatê û hevseriyê de, bi taybetî:

(a) zewac divê bi qanûnê neyêt rewakirin bêyî rezamendiya temam û azad ya herdu aliyan, û nabe ti ji herduyan kêmtirî jiyê 18 salan bin;

(b) maf û erkên wekhev divê bo herdu hevseran hebin di dema hevjiyanê de û li dema betalkirina wê, di nav de mafên berhemdarî jî;

(c) mafên wekhev bo bi azadî birydardana li ser hejmara zarrokên xwe û mafê xwegihandina agahiyan, perwerdeyê û alavan bo bikaranîna van mafan;


(d) mafên wekhev di mîrasgiriyê, xwedîtiyê û maliyetê de;


(e) nerîtên kevnar yên pirrjinî, zewaca demkî û next divê bên qedexekirin.

Bend 4
Hemî pêngavên bikêr divê bên avêtin bo nehêlana awartina dijî jinan di warê karkirinê de, bi taybetî

(a) divê wan mîna zelaman delîvên wekhev yên karkirinê û heqdestwergirtinê hebin;

(b) jikaravêtina ji ber avisiyê yan betlaneya dayikaniyê divê bêt qedexekirin;


(c) betlaneya babîniyê ya muçedar bila bêt raberkirin;

(d) xizmetkariyên civakî yên destekder, mîna dayegehan, divê bên peydakirin daku delîvan bidin dêbavan ku erkên malbatî li gel berpirsiyariyên kar û/yan çalakiyên civakî bimeşînin.

Bend 5
(1) Têgiha "şideta dijî jinan" tê wateya her reftara şidetî ya li ser bingehê zayendî be ku encama wê dibe, yan belkî bibe, ziyangihandina yan êşandina jinan, di nav de gefên wan reftaran, tade yan bêparkirina kêfî ji serbestiyê, ca di warê jiyana takekesî yan jî ya fermî de be.

(2) Hemî pêngavên bikêr divê bên avêtin bo mehkûmkirin û nehêlana şideta dijî jinan û nabe ti adet, kevneşopî yan baweriyên dînî bên bikaranîn bo rêgirtina li vî erkî, bi taybetî divê:

(a) reftarên şideta dijî jinan bên berlêgirtin, lêkolîn û, li gor qanûnên heyî, cezakirin, ca ev reftar ji alî dewletê, aliyên ne-dewletî yan jî mirovên takekes ve hatibe encamdan;

(b) qanûnên cezayî, sivîl û yên dî yên xwemalî divê bên pêşxistin bo cezakirin û tezmînatkirina van reftarên şideta dijî jinan, bo nimûne "kuştina namûsî" divê wek qetil bêt hesibandin û parêzkarî û penageh ji jinan û zarrokên wan re bên dan;

(c) cezayên hovane, nemirovane û bêqîmetker, mîna kevirkirinê, ku herî zêde dijî jinan tên bikaranîn, divê bên hilweşandin.

Bend 6
Hemî pêngavên bikêr divê bên avêtin bo rêgirtina li hemî cûnên şelandina cinsî û bazirganiya bi jinan û keçan.

Bend 7
Hemî pêngavên bikêr divê bên avêtin bo nehêlana awartina dijî jinan daku mafên wekhev bên misogerkirin bo jinan û zelaman di warê perwerdeyê de, bi taybetî:

(a) divê keç li gel kurran bi şertên wekhev xwedî heman mafan bin di perwerdeyê, rahênana pîşeyî û xwendekariyê de, di nav de perwerdeya pêşniyarkirî ya herî kêm neh salan ya mecbûrî û belaş bo zarrokan;

(b) her têgihiştina qalibgirtî ya li ser rolên jinan û zelaman, li çi astê û bi çi cûnê perwerdeyê be, divê bêt hilweşandin, bi taybetî pirtûkên dersê divê bên veraçavkirin daku rola jinan di dîrokê de bi diristî diyar bikin;

(c) divê jin mîna zelaman xwedî heman delîvan bin bo mifadariya ji bexşîşan û xelatên dî yên xwendinê.

Bend 8
(1) Hemî pêngavên bikêr divê bên avêtin bo nehêlana awartina dijî jinan di warê çarederiya saxlemî de daku xwegihandina xizmetên saxlemî, di nav de plankirina malbatî jî, bên misogerkirin.

(2) divê nerîtên kevnar, mîna xesandina endamê cinsî yê jinan, bi qanûnê bên qedexekirin.

Bend 9
Hemî pêngavên bikêr divê bên avêtin bo nehêlana awartina dijî jinan di warên dî yên jiyana aborî û siyasî de, bi taybetî:

(a) mafên wergirtina mifayên malbatî, bo nimûne bo jinên Enfal-kirî, zarrokan, malbatên aware û yên dî yên ziyanlêbûyî;
(b) divê jinan mafê şîretmendiya dadî ya belaş hebe li ser hemî cûn awartina dijî jinan.

Ev daxwazname di preskonferensek navneteweyî de roja 22.06.2004 li Perlemana Brîtanyayê hatiye pêşkêşkirin. Orijînala daxwaznameyê bi kurdî (kurmancî û soranî) û inglîzî ye. Ev kurmanciya resen ya daxwaznameyê ye.
